
Emazte palestinarra izatea delitu 

Israelgo espetxeetan dauden milaka preso palestinarren artean emakumezkoak dira egoera tamalgarrienean bizi direnak. 

Ixiar Zubiaurre 

Milaka preso palestinar daude Israelgo kartzeletan. Horietatik asko dira kargurik gabe atxilotu, eta inolako berme judizialik gabe hilabete luzez preso hartu dituztenak. Kartzelaratu dituzten milaka palestinar horien artean, ordea, emakumeak dira bereziki egoera tamalgarria jasaten dutenak: «Giza eskubideen urratze nabarmenak pairatzen dituzte emakumeek». Addameer Giza Eskubideen aldeko GKE Gobernuz Kanpoko Erakundearen arabera, emakume asko ez dituzte preso hartzen ustez delitu bat egin dutelako, «gizonezko susmagarriekin ezkonduta daudelako» baizik. Atxiloketa presio bide moduan erabiltzen dela salatu du horregatik Addameerrek. 

Preso izandako emakume palestinar talde batek eta aipatu egoeran bizi diren 84 emakumeren familiartekoek jasaten duten egoera salatu dute Zisjordaniako Ramala hirian. Horien arabera, «nazioarteko legediari bizkar emanda» ari da jarduten Tel Aviveko Gobernua. Israelgo kartzelak Irakeko Abu Graib presondegiarekin parekatu, eta torturak eta tratu txarrak ohikoak direla ziurtatu dute. 

«Soldadu eta funtzionarioek maiz biluzten dituzte emakumeak. Gizonezkoen aurrean jartzen dituzte larru gorritan, eta bortxatu egingo dituztela sinestarazten diete». Hainbat emakume seme-alabekin bizi dira preso, eta bik kartzelan erditu dute. «Beren seme-alabak kenduko dizkietela egiten diete mehatxu. Gero familia juduei emango dizkietela esaten diete». Alabaina, aurki haurra izango duen preso baten egoerak kezkatzen ditu batez ere: «Bi asteren buruan erdituko du. Haurra izateko eskuak eta hankak aske izan ditzan, hau da, eskuburdinak kendu diezazkioten nahi dugu. Haurra izateko bi eskuak libre behar ditu». 

PRESONDEGIEN NEGOZIOA. Israelentzat negozio bilakatu dira preso palestinarrak. Hala salatu dute Ramalan. Zigor ekonomiko handiei aurre egiteko diru kopuru handiak eman behar izaten dizkie Israeli presoen senitartekoek. Trukean Tel Avivek espetxeratuen mantenuan ez duela ezertxo ere gastatzen diote. Horregatik, askok desnutrizio eraginez anemia dutela eta, higiene eta osasun egoera kaskarretan bizi direla salatu dute. Kartzeletara janaria eramatea galaraztea izan da hartu duten azken neurrietako bat. «Presoen osasuna babesteko aitzakian», familiek ezin diete janaririk bidali, «gero hori bera kantinan salmentan jartzen badute ere». 

Bestalde, Beltzezko Emakumeak mugimenduak 20 urte beteko ditu aurten. Ostiralero Israelgo okupazioaren aurkako manifestazio baketsua egiteko bildu dira Beltzezko Emakumeak hogei urtez. Hain zuzen, 1988ko amaiera aldera, Lehenengo Intifadaren haritik sortu eta astez aste Jerusalemgo Paris plazan bildu ohi dira dozenaka emakume palestinar. 

«Bakearen mugimendua arrakastatsua izan da. Milaka ordu ditugu oraindik manifestatzeko», azaldu du mugimenduko kide batek. «Biluzik egin dugu protesta, lurralde okupatuetara joan gara. Gure mezua argia izan da, baina ez dugu okupazioa gelditu. Egoerak okerrera egin du, gainera». 

 Zenbakia:
 650.000 

Espetxeratuak. Bost palestinarren artetik bat egon da noizbait Israelgo kartzeletan. Guztira 650.000tik gora palestinar atxilotu ditu Israelek 1967tik; askok kargurik gabe jarraitzen dute preso. 

 11.300 

2007an preso. Iaz 11.300 palestinar zeuden preso Israelgo kartzeletan, Addameer GKEk eman dituen arabera. Horietatik 3.800 palestinar espetxe zibiletan daude. 

Juduak, gizonezkoak eta gero, emakumeak 

Israelen bizi diren emakume palestinarren %82k ez dute lanik egiten, emakume eta arabiar izategatik jasaten duten bazterkeriagatik. 

i.z. 

Israelen bizi diren Palestinako emakume arabiarren artean gehiengo batek ez du lan egiten, %82k hain zuzen. «Ez du lan egiten ez arrazoi kulturalengatik, baizik eta bazterkeria hirukoitza jasaten duelako», dio eskualde horretako Emakumeen Aurkako Genero Indarkeriaren Erakundeak egin duen txostenean. Garraio publikorik ezean, haurtzaindegien faltan, eta genero, erlijio eta kokapen geografikoengatik bizi duten egoerak lan mundura sartzeko ateak ixten dizkie. 

«Nazioarteak dio emakume palestinarren artean pertsona aktibo gutxi egotea tradizio kontua dela. Israelgo estatua sortu baino lehen, hau da, 1948 aurretik, ordea, emakumeek soroetan egiten zuten lan», azaldu du Aida Touma erakundeko arduradunak. Horregatik uste du lanik ez egitea ez dela tradizio kontua, eta arrazoi nagusia jasaten duten bazterkeria dela. 

Unibertsitate titulua lortu duten emakumeen %40k ez du lan egiten. Aitzitik, Israelgo palestinarrak unibertsitatetik urrun bizi dira. Hori dela eta, ikasi nahi dutenek hirira joan edota bi orduko ibilaldia egin behar izaten dute egunero. «Unibertsitatera doazenak tradizioa gainditzen ari dira, baina hala ere, ez dute lanik aurkitzen». 

Txostenaren arabera, Israelgo herri arabiar gehienetan garraio publikorik ez egoteak aukera asko ixten ditu. Autoz mugitu behar izaten dute alde batetik bestera. Autoa, ordea, ezin izaten dute lanean hasi aurretik erosi. Halaber, erakunde honek salatu duenez, herri arabiarretan herrialdeko haurtzaindegien %2 baino ez daude, nahiz eta biztanleria osoaren %20 osatzen duten. Jaiotza tasa ere beste eremuetan baino handiagoa da. 

Israelek komunitate arabiarrak ahaztuta ditu Toumaren ustez. «Israelgo aurrekontuen %60 herrialdearen segurtasunera bideratzen da, gainerakoa, gizonezko juduen artean banatzen da lehendabizi, gero emakumezko judutarrak hartzen dira kontuan, ondoren gizonezko palestinarrak, eta azkenik, emakume palestinarrak». 

BAZTERKERIA HIRUKOITZA. Emakume palestinarrak hiru bazterkeria mota jasaten dituela dio erakundeak argitara eman duen txostenean. Bazterkeria handiena emakume izateagatik, hau da, «asmoak gauzatzeko indarkeriaren erabilera lehenesten duen estatuan emakume izateagatik» bizi dute. 

Estatu juduan palestinar arabiarrek duten tokiagatik ere badaude baztertuta. Horren haritik, Gobernuak Nazareten gisako herrietan ez duela inbertitzen salatu du, eta, hirigintza eta egiturei dagokienez, ez duela inolako hobekuntza lanik gauzatu gehitu du. 

Azkenik, gizarte «patriarkal, erlijioso eta kontserbadore» bati egiten dio erreferentzia Aida Toumak, zeinak emakumeen eskubideen garapenari mugak ezartzen dizkion. 

